Dieđáhus barggus álggahit Guovdageainnu meahcceguovddáža
A. Ovdaprošeakta
Evttohus álggahit luondduguovddáža Guovdageidnui bođii Ávjovári luonddugáhttenlihtus čakčat 2015. Jurdda ovdanbuktojuvvui rabas čoahkkimis 26.11.2015. 

Ovdaprošeakta doaimmai 2016 álggu rájes čakčamánu 2017 rádjái ja oaččui ruhtadeami suohkanis, FeFos ja Luonddugáhttenlihtus. Ovdaprošeavtta jođiheaddji lei Svein Lund, ja prošeaktamielbarggit 2016:s Paula Simonsen ja 2017:s Máret J. Heatta. Lágiduvvui guokte rabas čoahkkima ja vihtta resurssajoavkočoahkkima. Resurssajovkui searvái oktiibuot 7 olbmo prošeaktabargiid lassin, ja dat attii hui buorre veahki ovdaprošektii. Lei ee. resurssajoavku mii evttohii nama "Guovdageainnu meahcceguovddáš".

Ovdaprošeavtta áigodagas čađahuvvui njeallje kurssa šattuid geavaheami birra ja terminologiija-prošeakta Artsdatabanken ovddas. (šattuid ja elliid sámegiel namahusat, http://meahcci.info/forpros-n.htm)

Ovdaprošeaktaraporta  ovdanbuktojuvvui rabas čoahkkimis 19.09.2017. (http://meahcci.info/rapport/gmg.htm, čoahkkáigeassu http://meahcci.info/rapport/gmgc.htm).
B. Interimstivra
Čoahkkimis 19.09.2017 mearriduvvui álggahit interimstivrra. Interimstivra konstituerii iežas čoahkkimis 23.09.2017:
Jođiheaddji:
Ellen Cecilie Triumf-Buljo 
2. jođiheaddji:
Nils Ole Skum
Čálli:

Máret J. Heatta
Stivraláhttut: 
Láilá Susanne Vars


Karen Márjá Buljo Eira


Svein Lund 
2017 skábmamánu searvái maiddái Anders S. Buljo stivrii. Dát čiežas leat dan rájes doaibman interimstivran. 

Interimstivrra áigodagas leat leamaš dáid doaimmat:
– Beassášdoalut Kulturviesus, mas ledje logaldallamat, čájáhusat, oanehis kurssat, gáfádat ja duodjevuovdin.
– Kurssat borramuša, čuopmaneaskima, šattuid ja Artsdatabanken birra
– Johtti čájáhus lea leamaš Kulturviesus, Allaskuvllas ja Joatkkaskuvllas.
– Ovdánan neahttasiidduid mat álggahuvvojit ovdaprošeavttaáiggis (http://meahcci.info) 
– Álggahan Facebookjoavkku mas leat badjel 350 miellahtu
– Rahpan kántuvrra Kulturviesus
– Čoaggán sullii 370 girjji luonddu ja meahcásteami birra.
– Čoaggan moađđe čuođi geađggi ja ožžon veahki geologas gávnnahit makkár minerálat dain leat. 

Interimstivrras leat leamaš 16 čoahkkima. Muhtin čoahkkimiin leat searvan guossit eará servviin nugo Finnmárkku olggonastinráđđi, Tuvrrahasat, Juoigansearvi ja Luonddu ja Nuorat.

Interimstivra mearridii 27.05.2017 ahte Guovdageainnu Meahcceguovddáš galgá organiserejuvvot searvin, ja mearridii 10.06. álggahancealkámuša ja njuolggadusaid. Dan maŋŋá registrerejuvvui searvi Brønnøysundregistarii org, nr. 921362595 ja oaččuimet báŋkokonto 1254.62.91144.

Interimstivrra áirasat leat searvan čoahkkimiin dáiguin: Guovdageainnu suohkan, Kulturráđđi, Sápmi næringshage, Ráisa álbmotmeahccestivra, Mátkeealáhusprošeakta, Kreativ kafe. 
C. Ruhtadilli

Álggo rájes mis lea leamaš hui unnán ruhta. Min deháleamos sisaboahtu lea leamaš doarjja Guovdageainnu suohkanis, FeFos ja Luonddugáhttenlihtus. Artsdatabanken lea addán ruđa sierra prošeavttaide, ja mii leat ožžon veahá RDM:s go sii leat beassan geavahit min barggu. Muđui mii leat ožžon veahá skeaŋkkaid eankilolbmuin, sponsema báikkalaš fitnodagain ja kursadivagiid. Muhtin kurssat leat čađahuvvon ovttasbargguin Luonddugáhttenlihtuin, mii lea addán doarjaga kurssaide. 

Mii leat sádden ohcamiid badjel 40 almmolaš ja priváhta ásahusaide, servviide ja fitnodagaide, muhto ožžon hui unnán ruđa das. 

Boađus heajus ruhtadilis lea ahte sihke ovdaprošeavtta ja interimstivrra bargit leat ferten bargat ollu nuvttá ja ahte lea ollu maid háliidivččiimet bargat maid mii eat leat sáhttán. Dat guoská ee. jorgaleapmái.

Ávjovári luonddugáhttenlihttu ruhtadoalli lea čađahan rehketdoalu, ja mii leat geavahan dan searvvi báŋkokontto dassážii go meahcceguovddáš oaččui iežas báŋkokonto golggotmánu 2018.

Easkka dál go mis lea iežan báŋkokonto sáhttit bovdet olbmuid ja ásahusaid searvat miellahttun. Dál lea jođiheaddji geas lea vuoigatvuođat báŋkokontto ektui, mis ii leat vel leamaš iežamet ruhtadoalli. 

Min johtti čájáhussii leat atnán čájáhusseinniid maid beasaimet luoikahit nuvttá Diehtosiiddas, muhto maid fertiimet addit ruovttoluotta. Ávjovári luonddugáhttenlihttu lea oastán čájáhusseinniid ja fállán min oastit gitta 10 dain. Vaillevaš ruđa dihtii eat leat vel nagodan oastit daid, nu ahte mii dál luoikahit daid dassažii go nagodit máksit. 

Interimstivrra miellahtut leat atnán ollu iežaset báhpáriid, čálánbleahka, laminerenárkkaid jna. ja livččii buorre jus mii sáhtášeimmet máksit sin goluid. 
